
Roraqe

Annabi Yuunusu bange kamu segi siine nan saame
annabi Isa bangeyen kaane.

Annabi Yuunusu kitaaben nta xoyi xeyihaarun
kitaabun kuttu moxo. Kitaabe ke wa Yuunusu
birantaaxun moxon konni do ku beenu ga d’a kita, ado
nan ti Alla sehekipandaanan ya n ni, nxa a ga xeyi ti ke
be yi, a nta ken konni o da.

Ke kitaabe wa kitaabu kuttun mesooxini, bawo ke
xeyihaare wa balla Alla yaamarindixannen batunu. Alla
ga ti a nan daga haarennaaxun kipandi Niniwe deben
di, ken ga ni Hasuura debi xooren fa (Joppaye 10.11),
Yuunusu wuru ke haare yi. A m’a xanu nan daga Alla
haaren kipandi, bawo a danqanaaxunten ji ti a yi Alla
nta i kiiten wurundini debe ke kanma.

Ke haxatin na Niniwenkon ni ga n senbenta beesu yi. I
kuren da jamaane gabe xoso. Toopandaanu xooru ya n pi
i ya. Nxa lagarun na, Yuunusu da Tunka duumanten batu
nan daga a xeyinden kipandi.

Niniwenkon ga da haaren mugu i ga tuubi, Alla ga
d’i hinneyen koyi i ya, Yuunusu butu. Annabi Yuunusu
kitaabe ke w’a koyini ti Alla xanuyen nta xenpene
Banisirayilaranko baane yi. A wa beesu munda, sere su
xa nda tuubi a wa yaahana a maxa.



Annabi Yuunusu wuruye (soora 1)
Annabi Yuunusu allapaageye (soora 2)
Niniwenko tuubiye (soora 3)

Alla hinneye (soora 4)

Axa ga na seheta be wari, a sigirun nengenton ga ni,
ken wure ni ti a hatanpansiyen wa kitene kitaaben
naxaanen na, (digaamun wure noqu).

Axa ga na sigiri buccinnen (*) wari renxotte be kanma,
ken wure ni ti a hatanpansiyen wa kitene derikaaran
wuredun pa.

Yuunusu soora 1

Annabi Yuunusu wuruye

{1} Tunka duumanten sehe annabi Yuunusu da,

Mattaayi renme nan ti : €2} « Giri, an nan daga
Niniwe, ken ga ni debi xooren 1ja, an nan gangundi nan ti
i buroyen xibaarun kine in pa. »

€3} Yuunusu xusanta giri nan daga Tarisiisi nan wuru
bakka Tunka duumanten na. A ga kine Yaafo, a da huure
ni no, ken wa dagana Tarisiisi, a da muson kini nan ro
huuren di, yelli i nan daga do i batte non na, nan laato
bakka Tunka duumanten pa.

{4y Tunka duumanten xusanta na hanki xote wara
geejin kanma, ken xusanta na pa hanki xoore yi, honne a
ni riini huuren kara-kara. {5} Sunbandaanun kanu, baane
su xaaru katta i alla yi. I d’i yokku beenu ga ni huuren di
su sedi geejin di, yelli likken nan newo.

Nxa Yuunusu daga saxu huuren wureran di, nan xenqge
moxosiri. €63 Sunbandaanun yingumen tinto a yi nan ti
a da : « Mani xenqo ni ke yi kundu ? Giri, an n’an alla
naaga, a yogo di, a na sinme o yi a nta ri o halaki. »

€73 Yogonu xa ti me da : « Xa ri o na sokkun wutu, yelli
sere be ga ni ke hi sababun pa o n’a tu. » I da sokkun
wutu, sokkun poro Yuunusu yi. {8} [ ti a da : « An nt’o
xibaarini, ke hibure ni ko batte yi, anken wa mani
golle yi ? An bugu minna ? An jamaanen ni minna yi ?
An wa bakka kan xabiila di ? » {93 A ti i da : « Nke ni
Habaraaniranken ya yi, n wa kanna Tunka duumanten
na, kanmun Kama, ke be ga da geejin do donan taga. »




Yuunusu soora 2

{103 Seru ku ga d’a tu a wuru Tunka duumanten ya yi,
i kanu kanuyi xoore yi, i ti a da : « An da mani pa ke
yi ? » {113 Ken halle i ti a da : « O na mani paana an ga,
yelli geejin na saxu ? » Ken d’a ni geejin wa nan jiidi
tenbelequye yi. {12} A ti i da : « Xa d’in wutu axa n’in sedi
geejin di, a na muro, nke w’a tu keeta ke masiiba xoore
ni in ya batte yi. »

€133 Sunbandaanu ku p’a munda nan saage katta donan
ya yi, nxa i ma katta bawo geejin i nan jiidi harisa
giriye yi.

€143 I xaaru katta Tunka duumanten ga nan ti : « Ee, o
Kama, maxa o halaki ti ke yugo sababun na, maxa o batu
ti a kallen na, bawo a ma ho pa o yi, nxa moxo be gan
linpi anken da an na ken ya dabari. » {153 Ken halle i da
Yuunusu wutu n’a sedi geejin di, geejin xusanta mure.
€163 Sunbandaanun kanu Tunka duumanten pa kanuyi
xoore yi, i xurusindi Tunka duumanten da na takkun
wutu.

Annabi Yuunusu allapaageye

€13 Nxa Tunka duumanten da pexi xanton yogo xeyi
na annabi Yuunusu toni. Yuunusu da kiyu sikki do
wuru sikki pa pexen noxon di. €2} Yuunusu da Tunka

duumanten paaga, a Alla, nexen noxon di. €33 A ti :

« N Kama, n liixiyen di n xaaru an pa,
an d’in jaabi.




Yuunusu soora 2

N’in toxo furun naxa, n d’an haabandi,

an d’in xirinden terinka.

€43 An d’in sedi jintigen di ku geejinun noxon di.

Jin goorikatinten w’in pa,

an jiwoyonun do an tenbelequn su wa dangini in
kanma.

{53 N Kama, n xate bakka an jon di,

n xa ra w’an batikan sennen walli kanmoxo.

{63 Jin wa n’in kasanki ma in nuxunbotu,

ji juppen wa n’in goorinkatu,

geejinsokken wa n’in yinmen xuhaari.

{73 N yanqa dagana gidun wure katta niinu yi,

i raqun texe in halle haxatin su.

Nxa n Kama, Tunka duumante, an d’in
parintansegendi bakka kunmen di.

€83 N jikkirankuti,

n sinme an fa n Kama,

n paaganden kine an na an batika sennen di.

{9} Hillankappaanu, kun da du kuma an neeman na.

€103 Nke ti tiigandixanne di,

n wa xurusindini an da,

n ga da takke be wutu an da, n’a tinmandi.

N Kama, anken ya w’in kisindini. »

€113 Tunka duumanten da pexen yaamari, a daga
Yuunusu hicca donan kanma.




Yuunusu soora 3

Niniwenko tuubiye

{1} Tunka duumanten sehe do Yuunusu yi ta hillandi

yi, a ti : {2} « Giri, an nan daga Niniwe, debi xooren
ga ni, an na gangundi ti ke be yi, n ga wa riini a ko an
da ! » €3} Yuunusu giri nan daga Niniwe xoyi Tunka
duumanten ga d’a ko a da moxo be, Niniwe ni debe
xoore ya yi, a kutuyen pni bitosikkinterende bakka.
€43 Yuunusu ro deben di, a da koota baane pa terene a di,
a wa nan gangundi nan ti : « Tannaxate bito dangihalle,
Niniwe wa riini halaki ! » €5} Niniwe serun xusanta
togondi ti Alla yi, nan gangundi ti : beesu nan suumu na
caakunyiraamun rondi, serixoorun do seri wureranko.
{63 Xibaaren kine Niniwe tunkayugon pa, a xusanta giri
bakka i tunkayuguntaaxuran na, n’i tunkanyiraamun
korosi bakka i ya, na caakunyiraamen rondi nan taaxu
xemenxullen di’. {7} A yaamarindi ti gangunden nan

na Niniwe nan ti : tunkayugon do deben serixoorun
yaamarindi nan ti : seren do daaba, beesu nan suumu,
naan do tanmise nan maxa nagaani, i nan maxa mini !

{8} Seren do daaban su na caakunyiraamun rondi nan
xaaru katta Alla yi moxosiri, nan saage bakka i killi bure
ke kanma, i ga pi sondonkaawantaaxu be paana, i n’a
ragewara. €93 A yogo di, Alla na saage, a ga da butuyi
xote be na, a na yanpa, o nta ri halaki kendi.

* 3.6 na caakunyiraamen rondi nan taaxu xemenxullen di : Ken haxati
ku moxonu pi tuubiyen ya koyini na yiranmaxayanqantun rondi na du
dullundi. Hejekeeli 27.30



Yuunusu soora 4

Alla honnansiraaxu

{103 Alla ga d’a wari i saage bakka i killi bure ke kanma,
a hiildunmaxanyille i halakiyen na, a ga ni ga ti i wa ke
be yanqandini i kanma, a maxa ken pa.

€13 Ku hiinu da Yuunusu sunondi, a butu, {2} na
Tunka duumanten sehellenmaaxu, a ti : « N Kama,
n ni ga joote ke ya yi bire be n ga n’in kaara, ken ya
saabu da n ga d’a soobe nan wuru dagana Tarisiisi. N
J’a tu an ni Alla neemandaanan ya yi, hinnaana, nooxe,
honnansire, hiildunmaxanyillaana ho buren maxa.
¢33 Kendi saasa Tunka duumante, n yonkin raga in na,
kallen nan haso in da bireyen na. » {4} Tunka duumanten
ti a da : « Anken nan xawa butunu ba ? »

{53 Kendi Yuunusu bugu deben di nan daga taaxu
deben kinbakkan di. A da sirahu dabari i du da no nan
taaxu a wure, yelli hi be ga wa riini deben kita, i n’a
wari. {6} Tunka duumante Alla da yitte yogo funtindi
Yuunusu kanma, a na pa sirahu yi a da, a n’a kisindi xa
bakka tooran na. Yuunusu paxali moxosiri ti yitte ke yi.
{73 Ken halle, yillankaran fajiri, Alla da xuude xeyi yitte
ke da, a d’a kanbu, a xusanta nan kaawa. {8} Kendi kiyen
ga bugu, Alla xusanta nan kinbakkanhanki teye xeyi,
kiyinjeberen sege Yuunusu kanma n’a xitindi, a da kallen
mundu i du da nan ti : « Kallen nan haso in da bireyen
pa. » {93 Kendi Alla ti Yuunusu da : « Anken nan xawa
butunu yitte ke saabu da ba ? » Yuunusu tiada: « N




Yuunusu soora 4

nan xawa buttu xoyi in ga wa kalla ! » €10} Kendi Tunka
duumanten ti : « Anken hinne yitte be an ga ma tanpi

do a yi, an m’a xoorondi, a hunti wuru baane nan saage
nan kaawa wuru baane. €113 Mani saabu da nke ga nta
hinnene Niniwe yi, debi xoore be seren ga n gaba kame
do tanpille wujunu yi, i ga n nt’i tayen do i noogen bakka
me di, nan kahu daaba gabe yi ? »

%




Hatanpansiye

Tunka duumante

Habaraaninxannen di : « Yaawe » (YHWH), Alla toxo
xerexerente ya ni, a wure ga ni a wa haxatin su. A
koninten ni aaya gabe di, nxa, a sahe Joppaye 2.4 hana
ya di, nxa serun jorgje xirindini ti a yi Joppaye 4.26 ya di.

Yuunusu

Yuunusu ni yehuudiyanka annabinyinme ya yi, a ga
bange nan saame annabi Isa kaane ti kamu segi siine yi.
A toxo ke lasilin ni haburaaninxannen ya yi, a wure ni
boore. Nexen da aken ya toni na wuru sikki do kiyu sikki
na. A xiisa tuyinten ni diina gabu di.

Annabi, annabinyinme

Alla Sahandi Sennen di, annabinyinmen ni sere ya

yi ke be ga wa Alla digaamun kipandini serun na.
Annabinyinmu ku yogonu toxon saxunten wa Alla
Sahandi Sennun yogonu di xoyi Yesayaahu, Yirimaahu,
Hoseeya, kun do i meenu.

Niniwe

Niniwe ni Hasuura tunkaaxun debe xooren ya yi, a
jaman gaben ni, sondonkaawantu ya ni, i tonagunden ni
ga kasaho ma Tunka duumanten ga wa annabi Yuunusu
xeyini i da n’i gongo. Ken ga pa, i tuubi nan saage do i
halle yi. Tunka duumanten yaaha i maxa.

